
        
            
                
            
        

    
	 

	Д. ДАШДОНДОГ

	 

	БЯЦХАН ДҮҮ НАР

	 

	“БНМАУ-ЫН ГЭГЭЭРЛИЙН ЯАМНЫ ХЭВЛЭЛ”, “УЛСЫН ХЭВЛЭЛИЙН ГАЗАР” Улаанбаатар хотноо 1959 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	БЯЦХАН ДҮҮ НАР

	Хоёртой ч байна уу, тавтай ч байна уу?

	Хонгор жаахан дүү нар минь

	Энхээ ч гэнэ үү, Эрдэнээ ч гэнэ үү?

	Энхрий хөөрхөн дүү нар минь

	 

	Хархан нүдтэй, борхон царайтай

	Тал нутгийн багачууд минь

	Хайр булааж, бахархал төрүүлсэн

	Танхил булбарай хүүхдүүд минь

	 

	Жигдэрмэл цэцэг шиг ариухан ч байна.

	Жиргэх болжмор шиг сэргэлэн ч байна.

	Цолмон шиг ирээдүй угтаж байна

	Цовоо та нар торниж байна.

	 

	Цэлгэр нутагтаа наад, наад

	Цэцэрлэгтээ ч, гэртээ ч тогло, тогло

	Гараасаа барилцан бүжиглэ, бүжиглэ

	Галтай цогтой дуул, дуул.

	 

	Настан буурлыг хүндэл, хүндэл

	Найз нөхдөө хайрла, хайрла

	Өлгийтэй дүүгээ асар, асар

	Өөрсдөө тэгээд баяс, баяс.

	 

	1957 он

	НУУРЫН УСАНД

	Нуурын ус цэлэлзэнэ

	Нугасны дэгдээхэй ганганана.

	Энхээ охин ээжтэйгээ

	Эргийг нь дагаад алхална.

	 

	Дор нь туналзах усанд

	Үүлтэй тэнгэр харагдана

	Дотор нь охин эхтэйгээ

	Урсаж явах шиг үзэгдэнэ.

	 

	Гайхаж мэлэрсэн Энхээ

	Тонгойж байгаад ширтэнэ

	Гарцаагүй тийм гэсэн шиг

	Усны охин бүлтэлзэнэ.

	 

	Нуурын усанд байгаа

	Бяцхан охинтой тоглоё гээд

	Нугасны хөөрхөн дэгдээхэйг

	Барьж аваад харья гээд

	 

	Одоо би орно гэж

	Охин эхдээ хэлж гэнэ.

	Очоод би ирнэ гэж

	Оодон дээлээ тайлж гэнэ.

	 

	Толин тунгалаг усанд

	Тэнгэрийн туяа тусч байна

	Торомгор охин минь ээжтэйгээ

	Тойрч яваа нь харагдаж байна.

	 

	Нуурын усан дунд

	Нугасны дэгдээхэй л шумбаж байна

	Завинд хоёулаа суугаад

	Замагт нуураараа сэлье гэж

	 

	Хосгүй хайртай эх нь

	Хонгор охиндоо хэлж байна

	Ээд ээ, тэгье гэсэн шиг

	Энхээ өөдөөс нь инээж айна.

	 

	1957 он

	ӨДРИЙН ОД

	Өвгөн аав гадаа зогсоод

	Өдрийн од харвалаа гэлээ

	Татсан зам нь зурайж байна

	Та нар гарч хараач гэлээ.

	 

	Москва хот орох замдаа

	Монгол хүн ч сууж явсан

	Мөнгөн сум нисэж байгааг нь

	Мунгинаж бүү эндүүрээрэй

	 

	Улаанбаатарын цэлмэг тэнгэрээр

	Уртын аялалд яваа нь тэр

	Удахгүй манай нийслэлд бууж

	Урагш, хойш бид нар ч сууна гэж

	 

	Өнөөх үгийг дуулсан Эрднээ

	Өвөө гээд дуудаж байна.

	Аав нь чагнан саравчлан ажингуут

	Ач хүүгээ илбэж байна.

	 

	1957 он

	ТАВАН НАСТАЙ ЖҮЖИГЧИН

	Борхон туулай дэгдэх мэт

	Болжмор шувуу жиргэх мэт

	Талын цэцэг ганхах мэт

	Галын дөл найгах мэт

	 

	Таван настай жүжигчин

	Тайзан дээр бүжиглэнэ

	Таньдаг, таньдаггүй бүгдээрээ

	Талархан өхөөрдөн баясна.

	 

	Хөгжмийн ая намдаж

	Хөөрхөн охин зогслоо.

	Тонгос тонгос ёслоод

	Тогдойтол гүйгээд орчлоо.

	 

	Алга ташилтын чимээ

	Танхим дүүрэн нижигнэнэ.

	Адтай охин байна шүү гэж

	Үзэгч олон бахархана.

	 

	Циркийн бяцхан жүжигчин

	Цэрмаа охины бүжиглэхийг нь

	Аавтайгаа би үзсэн дээ гэж

	Авид гуайн жаал хөөрлөх юм

	 

	1957 он

	ЭМНЭГ

	Бургасан цагаанаа унаад

	Булгиулсаар ирлээ, Болдоо

	Аавын гэрийн үүдэнд

	Амыг нь татаад зогсоолоо.

	 

	Хуйваар нь гадаснаас уячхаад

	Хурдлан гүйсээр орчлоо.

	Эмнэг айхтар булгилаа гэж

	Эмээ ээждээ хэллээ.

	 

	Дугарын хул морь уу? гэж

	Дуу алдаад эмгэн бослоо

	Бүдүүрсэн хойно нь сургах ч

	Бүтэлгүй хэрэг гээд гарлаа.

	 

	Модон морио унаад

	Ач нь булгиулаад давхижээ.

	Молиго үнхчхэв үү дээ гээд

	Авгай гэртээ оржээ.

	 

	1957 он

	ДУУЧ ОХИН

	Цэцэрлэгийн охин Чимгээ

	Цээл хоолойтой дууч юм

	Цэцгэн дээр суусан эрвээхэй гээд

	Цэвэрхэн гэгчийн дуулдаг юм.

	 

	Голын зүлгэн дээр концерт тоглоход

	Голлон дуулагч нь Чимгээ байлаа.

	Эмэг эх нь хүрч ирчхээд

	Энгүй хайраар харж суулаа.

	 

	Мажиг эмгэн магтаж гүйгээд

	Манай Чимгээ дууч гэхээр нь

	Олон хүн тэднийд цугларчээ,

	Орой Чимгээ ч гэртээ иржээ.

	 

	Хөвчийн модонд донгоддог

	Хөхөөн дуу гоёхон, гоёхон

	Хүүгийн сэтгэлийг уяруулдаг

	Эхийн бүүвэй цээлхэн, цээлхэн гэж

	 

	Бяцхан дууч эвтэйхэн ч аялжээ.

	Бавгар сахалтан энхрийлэн үнсжээ.

	Өхөөрдүүлэн, өхөөрдүүлэн хайрлагджээ.

	Өврөө чихрээр дүүргэжээ.

	 

	1957 он

	ЗУУН МЯНГАЧ

	Жижигхэн ногоон «ЗИС»-эндээ

	Жирийсэн таван хошуу ярайлгасан

	Зургаан настай Ганбат хүү

	Зуун мянгач Ганбат хүү

	 

	Бяцхан Ганбатыг зуун мянгач гэхэд

	Багачууд та нар гайхна л биз

	Баавгайтай чихрийн зуун мянгач гэж

	Басаж түүнийг мэднэ л биз

	 

	Зургаан настай зуун мянгачийн

	Зургийг нь та нар хар л даа

	Яагаад зуун мянгач болсны нь

	Ярьж би өгье л дөө

	 

	Уул давааг даван давсаар

	Олон голыг гатлан гаталсаар

	Зуун мянгач болсон нэг жолоочийн

	Зураг сонинд нийтэлсэн байжээ.

	 

	Машины кабин налсан жолоочийг

	Манай аав мөн байна гээд

	Тоодон улаан дээлтэй Ганбат

	Тоглоомон машинаа хөтлөөд гарчээ.

	 

	Аавыгаа тэр дуудсан гэнэ.

	Аппаратаа авчир гэж шаардсан гэнэ.

	Адилхан би зуун мянгач гэж

	Арга ч үгүй шошгор зогссон гэнэ

	 

	«Аав та жолооч хүн

	Алсын замыг туулсан байна аа

	Хоёрхон жил «ЗИС» машинаар

	Хорвоог хэд бүсэлсэн байна

	 

	Гурван жил үүгээр тоглохдоо

	Будгийг нь ч ховхлоогүй Ганбат, би

	Зуун мянгач бололгүй яах вэ

	Зургаа одоо авхуулалгүй яах вэ» гэжээ.

	 

	Сэргэлэн цовоо Ганбат хүүгийн

	Сэтгэл оюуны хурцыг гайхан

	Дуулсан хүн өхөөрддөг юм.

	Дугааргүй зуун мянгач гэдэг юм.

	 

	1957 он

	ХОЁР ХУРГАЧИН

	Халзан цагаан хурганууд

	Харганатын товцогт бэлчинэ.

	Хандаа, Дамбаа хоёр

	Хариулах зуураа эрхэлнэ.

	 

	Аргал хөрзөн овоолж

	Айлын гэр барилаа.

	Адуу таруухан байна уу? гэж

	Хургаа нэг харлаа.

	 

	Өвс ногоо зулгаагаад

	Өвлийн бэлтгэл хийлээ.

	Өндөр сайхан хашаа гэж

	Хэдэн чулуу өрлөө.

	 

	Хонио би хураана гээд

	Дамбаа босоод явлаа.

	Хоолоо би хийнэ гээд

	Хандаа тэндээ үлдлээ.

	 

	Эргэж ирэхээр нь хоёулаа

	Чааг, гүүг гэчхээд суулаа.

	Эртхэн унтаж амаръя гээд

	Гох гээд хажууллаа.

	 

	Ингэсээр тоглосоор байтал

	Хугацаа нэлээд өнгөрчээ

	Эрхэлсэн хоёр хартал

	Хурга нь алга болжээ.

	 

	Идшилж байсан хурга

	Эхдээ очоод нийлсэн байж,

	Эрх нь дэндсэн хоёр

	Гэмээ мэдээд уйлсан байж.

	 

	1957 он

	ТУУЛАЙХАН

	Бөжин бөжин туулайхан

	Бүлтгэр нүдтэй туулайхан

	Дэгдэн дэгдэн туулайхан

	Дэлдэн чихтэй туулайхан

	 

	Чагнан, чагнав туулайхан

	Чандган төрөлт туулайхан

	Зогсон зогсон туулайхан

	Зоо саарал туулайхан

	 

	Хурдан хурдан туулайхан

	Хул бор туулайхан

	Гүйн, гүйн туулайхан

	Гэнэн зантай туулайхан.

	 

	Дэнж дээгүүр дэгд ээ юү?

	Дэрсэн дундаа нуугд аа юү?

	Хажуу дагуу харайгаа юү?

	Харгана дотор хур аа юү?

	 

	Урдуур хойгуур сүлж ээ юү?

	Ухасхийн давхи аа юү?

	Булга суга үсэр ээ юү?

	Бутны ёроолд хэвт ээ юү?

	 

	Барьж аваад тэжээхдээ

	Багачууд их дуртай шүү!

	Хөөрхөн туулайг хайрлаж

	Хүүхдүүд их энхрийлдэг шүү!

	 

	1957 он

	УНАГА

	Цацаг мяндсан сүүлтэй

	Цангинатал сайхан янцгаадаг

	Хумбан дөрвөн туурайтай

	Хурдлан давхих нь хуй шиг.

	 

	Адуун хэвээ олсон

	Алагч гүүний унага

	Морин хэвээ олсон

	Монгол гүүний унага.

	 

	1957 он

	БОТГО

	Холбоо толгой шиг бөхтэй

	Хонгор хүрэн зүстэй

	Гадсаа тойроод буйлах нь

	Ганьхарсан сэтгэлийг ч уяруулдаг

	 

	Тавар, тавар тонгочдог

	Тавтиргүй, дүрсгүй ботго

	Алсын замд алхлах

	Аян жингийн ат.

	 

	1957 он

	 


[image: Image]

	ТУГАЛ

	Түжиг, түжиг алхаатай

	Түнжин мөөжиг толгойтой

	Хэлээ гаргаад долоодог

	Хөлөө барихаар тийрдэг

	 

	Ув улаахан тугал

	Умбуу мөө гэж мөөрнө.

	 

	Цоргим нар шарахаар

	Тэргэн сүүдэр эрээд

	Гоодон сүүлээ модойлгож

	Оодгонон давхих дуртай

	 

	Ув улаахан тугал 

	Умбуу мөө гэж мөөрнө.

	ХУРГА

	Цав цагаан хурга

	Цахилж давхидаг хурга.

	Маа маа майлдаг хурга

	Манхан халзан хурга

	 

	Нугын бэлчээрт тархан 

	Ногооны соргогийг идшилнэ

	Цацсан сувд шиг гоёхон оо.

	Цагаахан хурганууд хөөрхөн өө

	 

	1957 он

	ИШИГ

	Эвэр ургаж гүйцээгүй

	Эрх хөх ишиг

	Хаданд дандаа авирдаг

	Хар ямааны ишиг.

	 

	Эсгий бүү ур!

	Энүүгээр бүү тэнэ!

	Голын цаана гар!

	Гоньд хөмүүл ид!

	 

	1957 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

